


PRIJEDLOG 
 

 

                                                                                                                                                                           

Na osnovu člana 37. stav 1. tačka f) Ustava Zeničko-dobojskog kantona Skupština Zeničko-

dobojskog kantona, na ____ sjednici održanoj dana __.__. 2025. godine, d o n o s i 

 

 

 

ZAKON  

O IZMJENI ZAKONA O PLAĆAMA I NAKNADAMA POLICIJSKIH SLUŽBENIKA 

ZENIČKO-DOBOJSKOG KANTONA 

 

 

 

Član 1. 

(Izmjena člana 17.) 

 

     U Zakonu o plaćama i naknadama policijskih službenika Zeničko-dobojskog kantona 

("Službene novine Zeničko-dobojskog kantona", broj: 13/17, 4/22 i 4/24) u članu 17. stav (1) u 

tački (b) broj "30" zamjenjuje se brojem "35", a u tački (c) broj "20" zamjenjuje se brojem "30". 

 

Član 2. 

(Stupanje na snagu) 

Ovaj zakon stupa na snagu osmog dana od dana objavljivanja u “Službenim novinama 

Zeničko-dobojskog kantona”. 

 

 

 

 

 

 

 

Broj:  

Datum, 

Zenica  Predsjedavajući Skupštine 

 Ćazim Huskić 
 



 

 

O b r a z l o ž e n j e 

 

I – PRAVNI OSNOV 

 

 Pravni osnov za donošenje Zakona o izmjeni Zakona o plaćama i naknadama policijskih 

službenika Zeničko-dobojskog kantona sadržan je u članu 37. stav 1. tačka f) Ustava Zeničko-

dobojskog kantona ("Službene novine Federacije BiH" broj: 7/96 i "Službene novine Zeničko-

dobojskog kantona" broj: 1/96, 10/00, 8/04 i 10/04)  kojim je propisano da Skupština Kantona donosi 

zakone i druge propise za izvršavanje kantonalnih nadležnosti. 

 

 

II – RAZLOZI ZA DONOŠENJE ZAKONA 

 

Zakon o plaćama i naknadama policijskih službenika Zeničko-dobojskog kantona objavljen je 

u „Službenim novinama Zeničko-dobojskog kantona“, broj: 13/17, 4/22 i 4/24. 

 

Donošenju Zakona o izmjeni Zakona o plaćama i naknadama policijskih službenika pristupilo 

se nakon što je Kolektivnim ugovorom za policijske službenike u Upravi policije Ministarstva 

unutrašnjih poslova Zeničko-dobojskog kantona ("Službene novine Zeničko-dobojskog kantona" 

broj: 9/25) dogovoreno povećanje naknade osnovne plaće, srazmjerno vremenu trajanja rada 

uvećanog 35% za rad noću i 30% za rad u dane sedmičnog odmora. Članom 69. stav (2) Kolektivnog 

ugovora odgođena je primjena odredbi o povećanju naknade osnovne plaće po navedenim osnovama, 

do usklađivanja istih sa Zakonom o platama i naknadama policijskih službenika Zeničko-dobojskog 

kantona. 

Povećanje naknada ima za cilj unapređenje prava policijskih službenika i pravičnije 

vrednovanje specifičnih i otežanih uslova rada kojima su svakodnevno izloženi policijski službenici, 

obzirom da isti obavljaju poslove u smjenama, uključujući i noćni rad i rad u dane sedmičnog 

odmora. Povećanje naknada dodatno je opravdano i potrebom za usklađivanjem prava policijskih 

službenika sa naknadama koje primaju druge kategorije zaposlenih u organima uprave. Tako prema 

važećim propisima i kolektivnom ugovoru državni službenici i namještenici u organima uprave u 

Zeničko dobojskom kantonu imaju pravo na 35% dodatka na osnovnu plaću za noćni rad, te 30% 

dodatka na osnovnu plaću za rad u neradne dane. 

Zakonom o plaćama i naknadama policijskih službenika Zeničko-dobojskog kantona trenutno 

su propisane niže naknade osnovne plaće za policijske službenike sa uvećanjem za rad noću od 30% 

a za rad u dane sedmičnog odmora u iznosu od 20%, iako su uslovi i zahtjevi policijskog rada 

objektivno teži i rizičniji čime se narušava princip jednakog tretmana i pravične naknade za rad u 

otežanim uslovima S tim u vezi, navedene izmjene predstavljaju usklađivanje sa važećim  

standardima koji se već primjenjuju u organima javne uprave, te smatramo da će povećanje naknada 

direktno doprinijeti smanjenju odliva kadra i povećanju profesionalnog standarda koji je posebno 

bitan u obavljanju policijskih poslova. 

 Radi svega navedenog, imajući u vidu činjenicu da se radi o izmjeni u jednom članu Zakona, 

koja nije obimna i složena, predlažemo donošenje Zakona o izmjeni Zakona o plaćama i naknadama 

policijskih službenika u navedenom tekstu i to po skraćenom postupku.  

 

III – PRAVNA RJEŠENJA 

 

- Član 1. Prijedloga Zakona- izmjena u članu 17. stav (1) tačka (b) Zakona o plaćama i 

naknadama policijskih službenika Zeničko-dobojskog kantona odnosi se na povećanje naknade 

osnovne plaće srazmjerno vremenu trajanja tog rada, na način da se ista za noćni rad uvećava sa 

dosadašnjih 30%, na 35%, dok se izmjena u tački (c) istog člana odnosi na povećanje naknade 

osnovne plaće za rad u dane sedmičnog odmora srazmjerno vremenu trajanja tog rada, tako da se ista  

uvećava sa dosadašnjih 20%, na 30%. 

Član 2. Prijedloga Zakona-propisuje stupanje zakona na snagu osmog dana od dana 

objavljivanja u "Službenim novinama Zeničko-dobojskog kantona". 

 

IV – POTREBNA FINANSIJSKA SREDSTVA 

 

Za donošenje Prijedloga Zakona o izmjeni Zakona o plaćama i naknadama policijskih 

službenika Zeničko-dobojskog kantona finansijska sredstva su djelimično sadržana u Budžetu 

Uprave policije za 2025. godinu. Nedostajuća sredstva će se obezbijediti preraspodjelom sredstava i 

uštedama unutar budžeta Uprave policije Ministarstva unutrašnjih poslova za 2025. godinu. 


































